[image: image4.png]Gobierno de Navarra
Oficina del Portavoz NOTA DE PRENSA





[image: image1.png]NOTA DE PRENGA






Etxebizitzak zaharberrituz eraikin ekologikoagoak lortzen dira eta eraikuntzaren sektorea hobetzen da

Esparza kontseilariak “Kontsumo gutxiko etxebizitza erosoak lortzeko gida” aurkezteko jardunaldia inauguratu du

Ostirala, 2008ko ekainaren 13a. Etxebizitzak zaharberrituz bizitegi sektorearen energia kontsumoa txikitzen da, eta ondorioz, baita CO2 igorpenak ere. Gainera, eraikuntzaren sektorearen gaur egungo egoera hobetzen da. Horiexek dira “Zaharberritzeen babesean. Kontsumo gutxiko etxebizitza erosoak lortzeko gida” aurkezteko jardunalditik atera daitezkeen ondorioetako batzuk. Gida Eurorako NIRSEPES (New Integrated Renovation Strategy to Improve Energy Performance of Social Housing) proiektuaren baitan egin dute; hau da, zaharberritze estrategiak garatu eta etxebizitza sozialen energia eraginkortasuna hobetzea helburu duen proiektuaren baitan, Europarako Energia Adimendunerako SAVE programaren esparruan.
NIRSEPES proiektuaren buru Nafarroako Gobernuko Etxebizitza eta Lurralde Antolamenduaren Zuzendaritza Nagusia izan da. Nafarroako Ingurumen Baliabideen Zentroak, Energia Berriztagarrien Zentro Nazionalak (CENER), eta Grezia eta Alemaniako beste erakunde espezializatu batzuek ere parte hartu dute proiektuan. 

Gaur goizeko jardunaldia José Carlos Esparza Sáez Etxebizitza eta Lurralde Antolamenduko Departamentuko kontseilariak inauguratu du. Bertan, Florencio Manteca CENER zentroko Arkitektura Bioklimatikoaren Arloko zuzendariak NIRSEPES proiektuaren ondorioetako batzuk aurkeztu ditu, eta bestalde, “Zaharberritzeen babesean” gidaren edukiak ere aurkeztu ditu haren egileak, Miguel Monrealek.


Gainera, honako hauen berri ere eman dute: 2008an etxebizitzak zaharberritu eta energia eraginkortasuna hobetzeko inbertsioak egiteko laguntzak, Fernando Señas Nafarroako Gobernuko Eraginkortasunaren eta Energia Berriztagarrien Ataleko buruaren eskutik; Nafarroako Gobernuak etxebizitzak zaharberritzeko politikei ematen dien sostengua, Luis Antonio Ayesa Nafarroako Gobernuko Etxebizitza Zerbitzuko zuzendariaren eskutik; eta eraikuntzaren sektorea eta zaharberritzeak Nafarroan, Fernando Ruiz de Alda Nafarroako Eraikitzaile eta Sustatzaileen Elkarteko (ACP) idazkari nagusi eta Espainiako Sustatzaile eta Eraikitzaileen Elkarteko Iraunkortasun eta Ingurumen Batzordeko presidentearen eskutik.

Espainian 24 milioi etxebizitza daude, eta dirudienez, 8,6 milioi zaharberritu beharrean daude. Etxebizitza horietan aurreztutako energiari esker atmosferara 9.000 tona CO2 igortzea saihestu liteke; hau da, hiri bateko autoek, Sevillakoek kasu, lau urtean igor ditzaketen CO2 tonak. Etxebizitza horiek zaharberrituz gero, gainera, airearen kutsadura txikitu eta hirietako airearen kalitatea hobetuko lirateke; era berean, hiri inguruetan etxebizitza berriak eraikitzea eragotzi, lurzorua aurreztu, eta hiri barreiatuek eragiten duten iraunkortasunik eza saihestu litezke.

“Zaharberritzeen babesean” gida 
Gida Nafarroako Ingurumen Baliabideen Zentroak argitaratu du, eta lau zati ditu. Lehenengoan, sarreran, zaharberritzeak, energia eraginkortasuna, eta energia kontsumoak eragiten dituen ingurumen arazoak aztertu dituzte. Bigarrenean, berriz, etxebizitzetako energia kontsumoari buruzko azterketa eta eraikinen funtzionamendu energetikoa jorratu dituzte. Hirugarrenean, eraikinak modu eraginkorrean zaharberritzeko kontuan hartu beharreko alderdiak aztertu dituzte: inguratzaile termikoaren isolamendua; aurrealde, leiho, teilatu eta zoruetako esku-hartzeak; eta etxebizitzetako instalazioen eraginkortasunaren hobekuntza (galdarak, esaterako).
Laugarren kapituluan, azkenik, honako hauek aztertu dituzte: erabilera onaren bidez energia aurrezteko moduak; bizilagunak ados jartzeko gomendioak; eraikinak zaharberritzeko laguntza publikoak; eta aholkularitza baliabideak.

Gaztelaniaz, 1.000 gida argitaratu dituzte, eta euskaraz, berriz, 500. Nafarroako Ingurumen Baliabideen Zentroko web orriaren bidez ere kontsultatu daiteke (www.crana.org). 
Gidan ikus daitekeenez, zaharberritze proiektuei ekiteko oztopo nagusiak ez dira teknologikoak izaten. Zentzu horretan, eraginkortasun energetikoko lorpen nagusiak etxebizitzetako inguratzaile termikoa zaharberrituz eta kostu-onura erlazioaren araberako beste irtenbide batzuen bidez lortzen dira. 

Zaharberritzeetako aurrezpen neurriak bi talde handitan sailka daitezke: batetik, inguratzailearen gaineko neurriak daude, eta bestetik, girotze sistemen gainekoak. Inguratzaileari dagokionez, neurririk errazenak eta energiaren aurrezpenean eragin handiena dutenak isolamendukoak dira; gainera, arotz eta beira lanak aldatu eta ezaugarri egokiak dituztenak ezartzea ere kostu-onura erlazio bikaina duen neurria da. 

Girotze sistemei dagokienez, 15 urtetik gora dituzten galdarak aldatuz gero %20 eta %35 arteko energia aurrezpena lor daiteke. 

Foru Komunitatean etxebizitzak zaharberritzeko laguntzak ematen dituzte, Espainian Energia Aurreztu eta Eraginkortasunez erabiltzeko Estrategiaren bidez, eta hain zuzen ere, Nafarroako Gobernuaren eta Energia Dibertsifikatu eta Aurrezteko Institutuaren (IDAE) arteko hitzarmenari esker. 2008ko ekintza planaren baitan honako hauek aurreikusten dituzte: etxebizitzak zaharberritzeko berariazko laguntzak; Etxebizitza eta Lurralde Antolamenduko Departamentuaren laguntzak; Etxebizitzak eta Eraikinak Zaharberritzeko Bulegoen (ORVE) aholkularitza; eta toki erakundeen laguntzak. 
Nafarroako Gobernuak, berriki, Legegintzako Foru Dekretu bat onartu eta BEZari buruzko abenduaren 30ekoa 19/1992 Foru Legea aldatu du, eraikinen zaharberritzearen kontzeptua aldatzearren. Ondorioz, %16ko ohiko tasaren ordez %7ko tasa murriztua ordaindu beharko duten zergadunen kopurua handitu eginen da. 

